
Bu adl ü lûtf u re'fet varken onda cümle-i âlem

Demez mi yâ Rab olsun ömr ü câhı izdiyâd üzre



Ne sûret bağlar âlem seyredin billâhi adliyle

Hele devr-i sitem-fersâsı olsun imtidâd üzre



Simât-ı cûdu eyler subh ü şâm it'âm-ı her bî-kes

Degil hiçbir gedâ endîşe-i tahsîl-zâd üzre



N'ola kalırsa lâşey cem'-i ezdâd etme yanında

K'olur fermânı cârî âb ü nâr ü hâk ü bâd üzre



Direng-i gerdiş-i eflâki kılsa fi'l-mesel fermân

Eder infâz gerdûn emrin olmaz irtidâd üzre



'Aceb kangı müşîri hakkeder böyle himâyet kim

Olur düşmen dahi olsa ona fart-ı vedâd üzre



Melek-haslet keremkârâ felek-rütbet cihândârâ

Vücûdundur veren revnak makam-ı adl ü dâd üzre



Nice Risto-hıred âsaf işittik senden evvel lîk

Degilmiş mesleginde birisi böyle reşâd üzre



O gün kim sadrı teşrîf eyledin sükkân-ı arş oldu

Muvâzıb bir zamân âvâze-i ferhunde-bâd üzre



Eyâ sadr-ı cihân şi'rim beğenmişsin işittim tâ

Yazılmıştı o günden midhatın levh-i fu'âd üzre

